
Lê chi sente st'accusa, in çê se volta

E comme o l'ha d'usanza a Dio ricorre:

Segnô, che ra mæ man non sæ rivolta

A fâ sangue çivî, dîve n'occorre:

Squarçæ ro vello a questa gente stolta

Che à st'indegno furô ri fa trascorre,

E l'innoçenza mæ che conosceì

Fæla a sto cieco mondo ancon saveì.

Così dîto: d'in çê se sente infuso

Un câdo fra re veñe mai sentîo.

Pin de fede, e vigô fœura dell'uso,

Che se ghe spande in cera, e ghe dà brîo,

Da ri sœu se ne ven d'intorno ciuso

Contro ri promotoî de sto partîo,

Ni perchè intorno o sente un gran fracasso

D'arme, e menaççe, o ferma un pô ro passo.

Ha ra coraçça indosso, e uña gran veste

Molto l'adorna fœura dro costumme,

Ha re moen nûe, e in cera de celeste

Maestæ ghe risplende un nœuvo lumme:

Ærze ro scettro, lê solo con queste

Arme quetâ quell'impeti presumme,

Mostrando così a lô ra sò persoña,

Con voxe ciù che d'ommo ghe raxoña:

Cose son ste menaççe, e sto sciaratto

Ch'aoura mi sento d'arme? E chi ro mœuve?

Così son respettaoù? forse per matto

Son chi stimaoù dopo tante prœuve?

Che gh'è ancon chi m'accuse a desbaratto

De frode? e gh'è chi queste accuse apprœuve?

Forse aspettæ che a supplicâ me dogge,

E v'apporte raxoin, o m'inzenogge?



80

Veo non sarà: che tanta indegnitæ

Non pœu ra terra dro mæ nomme intende.

Me deve questo scettro, e re onoræ

Memorie dra mæ vitta ben defende.

Çedendo ra giustizia a ra pietæ

Aoura fa, che ra peña se sospende,

In grazia d'âtri quest'errô perdoño,

E a ro vostro Rinardo ancon ve doño.

Con ro sò sangue ro comun difetto

Lave solo Argillan chi n'è l'autô,

Che per un leggerissimo sospetto

Ha tiraoù ri âtri in ro sò proprio errô.

Pareivan lampi e troin in ro sò aspetto,

Mentre o parlava, de maestæ, e d'orrô,

In moddo che Argillan sto smaragiasso

Tremma a mirâro solo intro mostasso.

E ro volgo, che primma Rodomonte

Se sentiva boggî tutto vendette,

Che a ro ferro, e a ro fœugo così pronte

Ebbe re moen, che ro furô ghe dette,

Per vergœugna ha timô d'ærze ra fronte;

E benchè pointo o taxe, e se remette,

E lascia che Argillan, benchè tra mêzo

De lô, per forza sæ condûto a vêzo.

